
Адышла пара узбудных пеўняў. 
У вайсковым раніца страю: 
Я краіну родную сваю 
клятвай пажыццёваю запэўніў, 
што пакуль 

у верным сэрцы 
змога, — 

я стаю пад сцягам з кумача, 
што ў баях за праўду Ільіча 
ёсць i будзе — толькі перамога! 

ЦАЛУЮ МЕЧ 
 
Меч 
 
Цалую меч, уручаны нашчадку. 
Ен аб шаломы ворага званіў: 
ён праўду за свой век не угнявіў, 
бо праўду ад няпраўды бараніў. 
 
Надоўга не залежваўся у ножнах, 
ды спазнаваў не заваёвы кроў : 
з высокіх нашых замкавых муроў 
змятаў прышэльцаў у прысценны роў. 
 
Таму кляліся перад ім на вернасць. 
I той, хто меч свяшчэнна цалаваў, 
да скону за Радзіму ваяваў. 
 
Меч баявы не падуладны слабым. 
Яго цяжар не для пахілых плеч... 
Клянуся тваёй сілаю i славай, 
Дзяржавы нашай справядлівы меч. 



* * * 
 
Зацугляю здзіклага каня, 
каб узвіўся на лясной дарозе 
i памчаў у лесавую просінь. 
Заімжэлыя амшары просяць: 
— Даганя — ай! 
 
Галяцуе жарабок наўскід, 
стогне глуш здранцвелая сычамі, 
з даўніной сівою заручае, 
што праз голле ціха залачае 
ля ракі. 
 
Пэўна, так імчалі з далячынь 
коннікі ўздужалае дзяржавы. 
Ля Прыдзвіння — табуны іржалі. 
Абжывалі сухадол іржавы 
крывічы. 
 
Курганамі, па слядах падкоў 
праляту, i шлях мой — некароткі 
выглядзець праз млужніцу вякоў: 
хамутоў не зналі коні продкаў, 
не цярпелі коннікі акоў. 

Казакі 
 
Уздымай штандары, стройся ў лаву 
Мы здабудзем для радзімы славу. 
 
Гэй, гэй, казакі за Дунаем, 
зацугляйце коней разам з намі! 
 
Нас паклікалі ў дарогу сурмы. 
У сёдлы мы з сабой не бралі суму. 
 
Гэй, гэй, казакі за Дунаем, 
як нам ворага развеяць — добра знаем. 
 
Продкаў шлях у небе зоры мецяць, 
каб усю старонку нам агледзець. 
 
Гэй, гэй, казакі за Дунаем, 
хай казацкія кастры не затухаюць! 
 



* * * 
 
У доўгім выраі, 
сумным выраі 
толькі песня i можа вырвацца, 
ўпасці, высмяглая без рос, 
на чмяліны той сенакос. 
 
У доўгай ростані, 
сумнай ростані 
толькі песня адчуе вёрстамі 
шлях да роднай сваёй зямлі, 
дзе гняздуюцца жураўлі. 

* * * 
 
А засталася дабрата. 
1 засталося наша слова, 
i ад мяча крыжака злога 
лрыстольных замкаў галата. 
Такія беды — i не сніць, 
ды не звялося наша племя. 
I конніка ліхога стрэмя 
яшчэ звініць, яшчэ звініць! 
Няроўны перажывалі час, 
няроўна i тварылі людзі... 
А як жа заўтра нас асудзяць, 
ацэняць нас? 



Песні 
 

У. Семяняку 
Горыч долі тваёй бязмерная, 
край, дзе здаўна лілася кроў, 
дзе сляпілі за песні верных, 
i адданейшых песняроў, 
Захлыналіся на паўслове... 
Думаў кат, што здушыў навек, 
а з балюча-ласкавай мовы 
рос абуджаны чалавек. 
Можна ўсё найсвятое збэсціць, 
нават Бацькаўшчыну занядбаць, 
ды ніколі не знішчыць песні, 
ні за срэбранікі прадаць. 

Мова 
 
Слаўлю, гордыя словы, незгасальны ваш лад. 
Хоць глуміліся з мовы каля царскіх палат,— 
а яе не скарылі, бо на вуснах цвіла 
i нашчадкаў Скарыны у паход павяла. 
A ні грозных указаў, ні завейных магіл, 
ні пякучай абразы, ні бяздомнай тугі 
не збаяліся словы, 

славу нам даняслі, 
хоць ахоўнікі мовы палыном параслі. 
Устал i гордыя словы 

назаўжды, назусім. 
Мая крэўная мова — 

перад светам усім. 



Сэрца 
 
Расце маё сэрца, як парастак веку 
на дрэве, што мерыць жыццё чалавеку. 
 
I ўсю сваю службу турбуецца сэрца: 
ці дужыя корні, а крона — ці гнецца? 
 
Вялікая ў сэрца патрэба даверу... 
Каб неба — як сонцу! a волі — як ветру 
 
Расці i змагайся, жыві, маё сэрца, 
няхай табе ў чэснае, добрае верыцца. 

Hа прывале 
 
Пад плашч-палаткаю прамок. 
I вось агеньчык ля калень. 
Дзень датлявае, 

што камель. 
Віхрасты бачу я дымок, 
пакуль туман i ціхі змрок 
не прытушылі яшчэ зрок. 

Агонь мне трэба зберагчы, 
Бо сярод цемры, ў грамадзе 
злучае розных ён людзей. 
I можа ім дапамагчы 
насілле чорнае начы 
ў душы сваёй 

перамагчы. 
Узносіцца струмень агню. 
Усе сядзяць, усе маўчаць. 
Іскрынкі вострыя імчаць 
у золкавую вышыню. 
А я такую цішыню 
на ўсёй зямлі абараню. 
 
Агонь трымае ля сябе 
i прасвятляе нас... 
Яго ўбіраю пра запас, 
каб заутра у світальны час, 
калі усім на збор праб'е,— 
я меў бы сілу ў барацьбе. 



* * * 
 

Хатыні 
Званы на веча, 
бераглі вас людзі. 
Метал i гук — 
з ашчаднай цішыні. 
Пад бой званоў 
разбуджаныя грудзі 
расцеплівалі сэрцы, 
як агні. 
 
Жарчэй патрэба 
у ласкавым слове, 
кал i штодзень 
чакаецца набат... 
Званы на веча, 
будзьце нагатове 
ад цішыні 
адняць сваіх салдат. 

Балада аб новым адраджэнні 
 
У тыя дні, калі качаўся свет 
на шалях «перамога — паражэнне»,— 
ішло байцоў народных памнажэнне. 
У тыя дні, калі не ведаў свет, 
якая сіла сілу перакрые,— 
у самых слабых вырастала крылле. 
У тыя дні, калі знямелы свет 
да нашай справядлівасці гарнуўся,— 
у самай дальняй вёсцы Беларусі 
малітву да зямлі складаў паэт: 
— Прамудрайшая, праведная Маці! 
Вярні сабе былы аўтарытэт, 
наказы, i законы, i малітвы... 
Бо я — любоўю вернаю спавіты — 
усё яшчэ твой тылавы паэт. 
Пастаў мяне у баявую часць 
i дай загад: 

— За волю i за славу!.. 
Я уздыму маўклівых, ціхіх, слабых,— 
каб выстаяць, 

каб вызваліць 
ці пасці, 

прамудрайшая, праведная Маці. 
Малю тваё паўстанне i вызнову, 
малю тваю адвечнасць i палёт. 
Як чуйны сіле стомлены народ,— 
я чуйны твайму матчынаму слову...— 
I большала 



лясных салдат 
сям'я. 

І меншала прыблудаў i зняверцаў... 
Узрадзілася са спапялёных сэрцаў 
святая беларуская зямля. 

* * * 
 
Па чырвоным небе страх чырвоны, 
птушкі мітусяцца у агні. 
Не, не жыць 

пад гэтым страшным звонам 
цішыні... 
Нам не да спакою сёння, людзі. 
Вырвуцца з-пад ног агонь i дым — 
на расплаўленым ад бомбы грунце 
буду паміраць я маладым. 
 
Знікне па-за межамі няшчасця 
неба i зямлі трывожны звон. 
А далей — ні смерці, ні зачацця — 
сон, сон, сон... 
I таму як толькі ля вызновы 
нашай супакоенасці дні — 
па чырвоным небе страх чырвоны, 
птушкі мітусяцца у агні. 



Да зязюлі 
 
Зязюль, мая зязюленька, у лесе, на бары. 
Гадоў, мая кукуленька, паболей набяры. 
Вазьмі адны харошыя, шчаслівыя вазьмі. 
Гаротныя — арошаны гаручымі слязьмі. 
 
A многія расстрэляны, ў калецтве, беднаце; 
a многія — у стрэмені, ў блакадзе, немаце... 
Гады мае імклівыя, зязюля, абнадзей. 
Лічы адкы шчаслівыя i — на усіх людзей. 

Кашуля 
 
Кашуля карабахскага хана, 
загавораная ад кулі, 
пярэстая ад надпісаў са святога карана — 
у музейнай цішы, з надпісам на паперцы, 
што яна — кашуля карабахскага хана, 
загавораная ад кулі... 
Меч яе не рассек, 
пярэстую ад надпісаў ca святога карана, 
горны звер не раздзёр, 
сонца, вецер i дождж не пакінулі следу... 
Дык чаму ж яна тут, у музейнай цішы, 
загавораная ад кулі 
кашуля карабахскага хана? 
А дзе тыя, без надпісаў ca святога карана, 
што надзеты былі на простых воінаў 
перад бітвай, 
не загавораныя ад кулі, 
a толькі арошаныя слязьмі 
развітання? 



Палявая пошта 
 
Палявая пошта... палявая... 
Гэта сонца поле палівае, 
шлях рыпіць пякучаю жарствой. 
Гэта ноч трывогу спавівае, 
у чаканні тлее над зямлёй. 
Гэта — золак, гэта — наступленне, 
поле — рана чорная скразная... 
Гэта страты — памяць баявая, 
перамогі — слава агнявая, 
i жывыя Вечныя агні... 
Прысылае пошта палявая 
нам лісты з далёкай цішыні. 

Адамкнула сонца зямлю 
 
Зямлю адамкнула сонца 
ключамі тугіх ручаёў. 
Вясна, надзялі мяне, золатца, 
святлом жураўліных краёў. 
 
I ў горы каб не забыцца 
блакіт першароднага дня, 
як зыбаецца у калысцы 
купальская гарачыня, 
як сходзіць высокае сонца 
ў туман з баравога пляча 
Вясна, надзялі мяне, золатца, 
развагай аднасяльчан 
 
i смеласцю ваяўніцы — 
каб я у бязмежжы ніў 
Бацькаўшчыны граніцу 
заўсёды абараніў. 



Сем дарожак з дому 
 
Сем дарожак з дому, дадому — адна. 
Можна й не вярнуцца... Ці ж мая віна? 
Свет такі багаты на добрых людзей, 
за сталы ў бяседу хмель i завядзе. 
Столькі слоў гаючых i вачэй, як лён. 
Можа, хто прыручыць, возьме у палон. 
Колькі ёсць спадману i хітрушчых рук... 
Павядуць на раду, а замкнуць у зруб. 
Ну а колькі ў свеце пыхі, хараства! 
Каб не закружылася га-ла-ва. 
Сем дарожак з дому... Не ўгадаеш, дзе 
можна спатыкнуцца, на якой вярсце. 
Толькі не зміруся: i замкнуць мяне — 
буду ўсё-ткі верны роднай стараке. 
Хоць i апынуся на жвіровым дне — 
буду верны толькі роднай старане... 
Будзь зямлёй святою, Баць-каў-шчы-на! 
Сем дарожак з дому, дадому — адна. 

* * * 
 
Мой адрас: 

пошта палявая, 
дзе над прасторам снегавым 
аднолькава усім жывым 
зара ўзыходзіць агнявая. 
 
А дзень наступіць на сумёты — 
i ападаюць маразы. 
І зноў у небе палазы — 
след рэактыўных самалётаў. 
 
У нашым, 

з вытрымкай, 
народзе 

цярпеннем кожны даражыць. 
Усё туг можна перажыць, 
хоць пошта часам i падводзіць. 
 
У несупынлівай трывозе 
вятры трапечуцца ў гаях... 
 
...Зямля далёкая мая! 
Я — твой! 

Я толькі у дарозе. 



У шпіталі 
 
1. 
Сцюдзёны вечар, сумны, як шпіталь. 
Што міны, выплываюць успаміны, 
i неспакойная хмурэе даль 
маёй бестэрміновае павінны. 
Хацелася б адбыць яе хутчэй, 
каб зноў пабыць на волі, у здароўі. 
Не час яшчэ сыходзіць мне з дарогі 
i ў неба сінявёслага — з вачэй. 
I я плыву. Вясна мая, ляту 
зеленакрылым асмялелым маем. 
I крохкая надзея прарастае 
праз белую шпіталя немату. 
 
2. 
Вятрамі распятыя дрэвы 
здранцвела у парку стаяць, 
а мы пад лагодным сугрэвам 
з палаты выходзім гуляць. 
Чакалі ласкавага неба, 
лавілі хвіліны наўцёк... 
У парку павольна i нема 
прыходзіць вясна у жыццё. 
Святкуем яе нарадзіны. 
Пад сонцам — усё ёсць для нас: 
праменьчык, трава... i Радзіма, 
змагання i подзвігу час. 

Першы снег 
 
І першы снег — што боль апошні. 
Студзі, зіма, мой жаль i сум. 
Я не ўзыду на тыя пожні, 
дзе салаўі клююць расу. 
 
Я у задоўжаным паходзе, 
дзе з цішынёй мяжуе гром, 
адкуль нялёгка ўжо зваходзіць 
дераз Дзвіну маю паром. 



* * * 
 
А я у цішы вячэрняй, 
як той дамавік кудлаты, 
гартаю лісты звячэўнай 
пошты маёй небагатай. 
 
Радзіма мая здалёку 
мне пісьмы перасылала, 
i чуў я бусліны клёкат 
ля стомленага прывала... 
 
Мой век: далячынны, быстры — 
будзь шчасцем такім надзелены, 
каб ні адзіны выстрал 
не ўстрывожыў надзею. 

Сахалін 
 
Сёння проста, нават вельмі проста 
даляцець на той далёкі востраў. 
Край — мацерыковы успамін — 
гэта ён — сам востраў Сахалін. 
Гарады там дружаць з акіянам, 
i з дажджом абложным акаянным. 
Край, дзе сніцца жураўліны клін,— 
гэта ён, сам востраў Сахалін... 



Раён вучэнняў 
 
Ой, зязюленька куе, 
а салавейка чуе. 
Ох, бог знае, бог ведае, 
дзе мой міленькі начуе. 
Ой, начуе мой міленькі 
у лесе пры дарозе. 
Загадуе загадачку 
сваей мілай нябозе. 
Ой, начуе мой міленькі 
у лесе пры каліне. 
Загадуе загадачку 
сваёй мілай дзяўчыне... 
 
Т р ы в о г а! 
 
Так i снілася: далёка, 
паваенны край, дзе жыў, 
рэха гулкае галёкае, 
скача па мяжы. 
 
У ногі колецца бульбоўнік, 
вунь — чмяліны лог... 
...Зноў сігнал, зноў я вандроўнік 
баявых трывог. 
 
П е р ш ы  д з е н ь 
 
Раён вучэнняў... 

Рвалі цішыню 
рабінавыя ночы... 

У вобліску гарматнага агню 
пад каскай вочы. 
Глядзіце вы, 

глядзіце ўдаль, салдаты, 
у край шыпшынны... 
Для мужных спраў, 
для перамог крылатых 
з хлапцоў цыбатых 

нараджаюцца 
мужчыны. 

 
Д р у г і д з е н ь 
 
Пячатка жніўня – 

поўня над стагамі. 
Самлелы свет, 

спавіты туманом 
На полі вогнішча, і поле - дом 
з прароцкімі, 

азоленымі снамі 
Я тут жывіу да невядомай даты, 
I на трывожнай светласці бяроз 
настоены мой неспакойны лёс 
звычайнага, як і ўсе, салдата. 
Гары, агонь, і палыммей да зор: 
на сёння з небам мірны дагавор. 
 



Т р э ц і  д з е н ь 
 
Асколкі ўшыліся ў жарству. 
Свірэпка — й то расце не густа. 
Мае абветраныя вусны 
шукаюць ссохлую траву. 
А я — зусім жывы салдат. 
Я толькі ўпаў, бо ў небе — гyci, 
I слухаю, як плачуць гуслі 
па выраю непазабыўных страт. 
 
Ч а ц в ё р т ы  д з е н ь 
 
Апаўнела сонца па-над борам. 
Цёплы бераг дыхае чаборам. 
На паўнеба — свежая зара. 
І зямля пад небам харашэе. 
І таму і неба – даражэе... 
Ўдумная, ашчадная пара. 
Сцішаныя гукі на прывале. 
З дрэў лістоту вецер абрывае. 
І варушыцца курган-гара. 
 
П я т ы  д з е н ь 
 
Жыву, 

I неба нада мною — 
яшчэ не сплочаны мой доўг. 
Радзіма! Я сваёй вясною 
ў суровы час плаціць гатоў; 

а прыме чорная лагчына 
байца сівую галаву,— 
не перадам я доўг на сына, 
ні на сяброў, ні на ўдаву. 
Жыву — i неба нада мною, 
Радзіма i сябры — ca мной... 
Жыву ад бою i да бою 
Неўтаймаванасцю зямной. 
 
Ш о с т ы  д з е н ь 
 
Ад жонкі – перадача капітану: 
напітак палявы, і ад яго 
пакунак пачастункаў капітальны. 
Вячэра – як у тых багоў! 
Утульней пад палаткай рэдакцыйнай. 
І капітан, што ўмелы метранпаж, 
гатуе ад сумот yсіx вакцыну: 
харошыцца паходны столі наш. 
 
Выконвалі мы трудныя задачы, 
хоць рукі i галовы не ў бінтах... 
Што ж, вып'ем за дзяржаўныя удачы 
на сённяшніх i заўтрашніх франтах. 
 
С ё м ы  д з е н ь 
 
Рамулёў вясёлых жменька 
грае з ветрам ля узмежжа. 
Я ў цябе — яшчэ маленькі, 



з той сустрэчы, самай першай... 
A пражыў, a звідзеў многа: 
што надбаў, а што растраціў. 
...Часта ў доўгую дарогу 
кліча нас Радзіма-маці. 
Мы i зараз у паходзе, 
на галоўнейшым напрамку. 
...Ноччу 

верш дадому дойдзе, 
ціха возьмецца за клямку. 
Хай бацькоў міне трывога: 
сёння ў лагеры — спакойна. 
Прыляту да ix пapoгa, 
як шпачына у шпакоўню. 
А пакуль што вышлю рэха: 
— Добры дзень вам, хто чакае! 
 
Жменяй выспелых арэхаў 
зоры сыпяцца... Світае... 
Рэха клікнула: 

— Сяргейка!— 
легла самай горкай ранай... 
Быццам я яшчэ маленькі, 
з-пад зары недакаханай. 
Быў маленькім, 
быў міленькім 
Вянуць кветкі на каленьках — 
рана. 
 

А д б о й 
 
Дацвітае чабор на палянах лясных. 
Да наступнай вясны! 
На палянах лясных дацвітае чабор. 
 
I суцішыўся бор у вячэрняй журбе. 
Ці трывожна табе? 
У вячэрняй журбе зноў суцішыўся бор. 
 
Па кургане глухім хуткі промень прабег. 
— Вартавыя — наверх! 
Хуткі промень прабег па кургане глухім. 
 
Лагер спіць уначы. Хлопцаў радуюць сны. 
Незабытай Вясны 
хлопцаў радуюць сны. Лагер спіць уначы. 
 
Родны бор, так трывожна 

не шапачы... 
Дацвітае чабор на палянах лясных – 
да наступнай вясны. 
 
Д у м а  п р а  н о в ы  д з е н ь 
 
А заўтра зноў хвілінаю любой 
сабрацца ты павінен па трывозе. 
I дзе б ні быў — наперадзе, ў абозе,— 
твой бераг — застаецца за табой. 
У напатканай радасці, журбе, 



ў нявызнаным, неперажытым... 
Кварталы гэта ці палеткі жыта,— 
твой бераг — ён сумуе па табе. 
Байцу навек такая ужо доля, 
каб даглядаць сваёй Радзімы поле. 
А суджана — зноў прымем бой. 
Салдат чырваназоры, мужна стой: 
Радзімы вольны бераг — за табой! 

ПАРАСТКІ СОНЦА 
 
* * * 
 
Наляцела бяда, бяда... 
Парасла лебяда. 
І не б'ецца крыніц жыццё. 

Забыццё. 
Што далей, то дзічэй, 
у бязлюддзі начэй. 
Без тваіх мне вачэй — 

не лягчэй. 
Дай мне сілы хоць кропельку, 
хоць бы раз на вяку. 
Прыпаду да вачэй тваіх: 
толькі б свет — 

на дваіх. 



Позні вечар 
 
Хоць дарогі — добрая палова, 
а сваё чаканне берагу. 
Hi імя не ведаю, ні слова 
i паклікаць заутра не змагу. 
 
Так i праміцецца: вечар позні, 
спевы рэек, дальнія агні, 
бераг рэчкі — нізкі, вербалозны, 
i імёны нашы — ў цішыні. 

* * * 
 
I зноў — зіма, i зноў прашу у неба, 
каб хоць адна птушыная чародка, 
вяртаючыся з выраю дадому, 
на крылы узняла мой сум. 
Тады мае далёкія азёры, 
як вачаняты, засінеюць мройна, 
тады i тая ціхая бярозка 
ачнецца спахапліва, ўспомніць, 
што дзесь — як толькі ветру даляцець 
жыву я... 



* * * 
 
Любоў не судзяць. 
Я i ты — 
як позняй восенню сады. 
Апалі словы на траву — 
i я тут болей не жызу. 
Рашуча 
коней гарачу: 
у край далёкі паімчу, 
куды i словам не заплыць: 
каб толькі ўсё забыць, 

забыць. 

* * * 
 
He скінь абдымак мой з плячэй: 
вальней не будзе 

i лягчэй, 
надзейней 

ад таго 
не стане, 

што дзень твой — 
без майго 

світання. 



* * * 
 
Чытаю ліст — i чую голас твой 
у рокаце вясенняй навалыііцы. 
Мне б да цябе дайсці 
i прытуліцца 
сваёю абвятрэлай галавой. 
Чытаю ліст — i чую голас твой. 

* * * 
 
I думае ноч: зноў зіма на двары. 
Не выжыве, хто адзінокі... 
А ты мне праз горы, лясы гавары: 
учую твой голас далёкі. 
 
Як жораў у выраі помніць зямлю, 
дзе крылы асілілі вецер, 
я помню цябе, i цябе так люблю, 
маркотлівейшы на свеце. 
 
Марозная ноч шле мяне у снягі, 
пад сінія зоры. Чакаю, 
ці дойдзе адвечнае: «мой дарагі...», 
ці выжыве ў полі: «...кахаю». 



* * * 
 
Яшчэ не асмялелы, пазваню. 
Шчакою накаляючы мембрану, 
я стану, 

як баец у полі рану, 
ў разгубленасці слухаць цішыню. 
О як чаканне горбіць у плячах, 
І з сілай давіць, бы ў патроне порах... 
Хай будзе слова кропкаю апоры, 
скажы яго, не апускай рычаг. 

* * * 
 
Аб'явіўся не ў пару — 
так i сталася: 
як беламу камару 
мне дасталася. 
 
У белага камара 
а ўсе недругі... 
— Ідзі, мілы, ca двара: 
у мяне — другі... 



Сустрэча 
 
І усё... Незнаёмка, малю: 
супыні цягніковыя вокны... 
Ты перон ачужэлы, прамоклы 
пакідаеш на долю маю. 
Землятрус бы тут або гром... 
Хоць бы упала твая пальчатка... 
Семафора лягла пячатка 
на мой лес, 
на мой шлях, 
на мой дом... 

* * * 
 
Якія мы з табой цяпер, якія? 
Такія, як ранен, ці ке такія? 
У рэдкіх гіісьмах мы не гаваркія, 
ну а сустрэчы так даўно былі. 
 
А сосны нам сваё не адспявалі, 
агні — цяпло усё не перадалі. 
I хвалі мы ў руках не перабралі, 
што летуценні нашы бераглі... 
 
Давай з табою вернемся нанова 
да першага нясмелйга паўслова, 
дзе спеліцда зажыначная мова 
на сэрцамі асветленай зямлі. 



* * * 
 
У зрэнках тваіх вачэй 
сцяжынка маленькая свеціцца. 
Па ёй ты выходзіла ў свет 
i ca мною сустрэлася. 
I калі мы ужо размінуліся, 
1 калі паміж намі застаўся 
адзін развітальны пагляд,— 
я здзівіўся, чаму урасела 
паўзарослая тая сцяжынка... 
 
А яна ж, а яна пралягала 
напярэймы майму бездарожжу. 

Верасніца 
 
На досвітку ў Мілавіцы пеўнікі галосяць, 
у ашчаднай Верасніцы ды пагоды просяць: 
«Адкуліся з неба, ночка, вызвалі нам ранак 
на дзявочы прахалодны рабінавы ганак». 
 
Як па пеўнікавых вёсках а прайшла агласка: 
— Верасніца не дзявіца — удовіна ласка- 
 
Лета бабіна каротка, a ўдовіна — ледзьве. 
(Ў партызанскі лагер памяць па рытвінах едзе.) 
 
На досвітку з Мілавіцы, як пеўні замоўклі, 
выйшла ў поле Верасніца, i когі замоклі. 
А на сцішаным кургане верасы залелі, 
i укленчыў на ім воін у стальным шынелі 
перад сонцам, светлым небам i зёлкавай краскай, 
перад гэтай несканчонай удовінай ласкай. 



Сок атавы 
 
І не міражны спадман — 
у далёкай краіне сніў я: 
сок атавы — вячэрні туман — 
выплывав з густога жніўя; 
адамкнула Дзвіна паром, 
берагі завінула ў лозы, 
a ў бары прытаіўся гром — 
i чакае ён перавозу; 
супачыў навальнічны край 
у глыбі расянога света, 
i прашу я: «Не перапраўляй 
ты мяне у другое лета. 
Хай пабудзе мой караван 
на радзіме ў прыгодзе жніўя...» 
Сок атавы — вячэрні туман — 
выплывае з густога жніўя. 

* * * 
 
Цячэ туман у золкія канавы. 
Чмяліным мёдам пахне сенакос. 
Я да цябе 

праз выспелыя травы 
купалле незабытае данёс. 
I сам дяпер, нібы часцінка гаю, 
ці зёлкавая тайна у сцябле. 
Я прызнаюся ў першы раз: 
кахаю 
зямлю, агонь, дуброву... 
І цябе. 
Датлела ноч над расяновым летам, 
за курганы ў лагчыны адышла. 
А мы ўдваіх — перад чароўным светам, 
дзе ў промнях узыходнага святла 
красуе жыта сіняе калоссе, 
ў прыбой зялёны ярыну звіло... 
 
Ледзь чутна недзе рэха азвалося 
і за Дунай у песні адплыло. 



* * * 
 
Пралеска сцяжынай стромкай 
мяне у гушчар звяла. 
Цвіце ля ручча чаромха, 
як i даўней цвіла. 
 
Ля вусця ў глухім тумане 
апошні чарнее снег... 
Радзіма майго кахання 
у салаўінай вясне. 
 
Як лёгка тут i балюча, 
прасторна для аднаго. 
Ці строга, Айчына, вучыш 
ты абаронцу свайго, 
 
каб ён не забыў прызнання, 
не ўзняў бы яго на смех? 
 
Радзіма майго кахання 
у салаўінай вясне. 

Напрадвесні 
 
О як многа снегу гэты год! 
Будзе лета — доўгім i багатым. 
А пакуль што рэчышчам пакатым 
набірае сілу крыгаход. 
 
Будзе неба — света жаралом, 
зажывуць у прасвятленні людзі... 
У берагі — разбуджаныя грудзі 
падаю шчаслівым жураўлём. 



Вясенні гром 
 
Ударыў дождж у перапонкі вокан. 
Эй! Хто там? Чуеце? 

Навокал 
разбегся перацярпелы гром, 
махнуў сваім цяжкім крылом. 
А неба развінаецца, шырэе, 
разламваецца i ад хмар шарэе: 
штурхае навальніца свой паром. 
Вясенні гром! Вясенні першы гром! 
I дождж... Вясёлка, прыпар, мяккі след... 
Ідзе вясна ў зялёна-сіні свет. 

* * * 
 
Хутка вясна пастарыць мяне на год. 
Я час нараджэння пераначую 
i траўня свайго, i новага года свайго, 
як л i ст, амаладжэнне адчую. 
Раніца парадуедца са мной, 
гадзіннік мурлыкне: 
— На пр-р-рацу час ісці! 
Як быццам ён — 

уладар зямной 
напоўненай сонцам 

сучаснасці. 



* * * 
 
А у бары жыве «А-у!» 
Я выйду, пагукаю: 
— А-у, А-у, — цябе заву 
пад звонкім небакраем. 
 
Зноў лета кліча верасы 
на золкую паляну. 
Развей туманы-валасы — 
у вочы табе гляну. 
 
Табе я песню берагу 
з чаромхавага рання. 
Жыві, маіх бароў «А-у»— 
імя майго кахання! 

Поле 
 
Стыла поле аржаное 
у імжы, 
сніла сонейка жывое 
на мяжы 
i прасілася у просіні, 
ў зары: 
— Асяні мяне ты, восень, 
азары! 
Толькі восені маркотнае крыло 
захмурэла над акотам, наплыло. 
Поле, поле... На узвеі 
удава. 
Летам бабіным сівее 
галава. 



* * * 
 
Ліст — 
гэта i пісьмо тваё 
I жоўтае крыльца дрэва. 
Але галінка адлятае ў зіму, 
ты ж — у жнівень мой прыляцела. 
І ўжо не шкада мне, не гэтак шкада, 
што спадаюць лісты, ападаюць лісты, 

прападаюць лісты 
з былога зялёнага дрэва юнацтва: 
яно ж такое вялікае, 
гэтае нашае дрэва! 

* * * 
 
Нясуць вятры трывогу навальніц. 
Чакае змены чэрвеньская смага. 
Пад перуны ідзе мая адвага, 
i ападаюдь бліскавіцы ніц. 
Плыву пахучай хваляй аржаной. 
I поле ўсс хвалюецца, як песня. 
Гаруе гром. 

Укленчыла узлессе 
перад цяжкою ліўневай сцяной. 



Нарачанская песня 
 
Ночы золкія знеслі 
у лясы цішыню... 
Нарачанскую песню 
прытулю да агню. 
 
У разбуджаных хвалях 
будзе біцца прыліў, 
адгукнецца купалле 
ў ціхай песні зямлі. 
 
I куды ні павесліць 
маладая пара,— 
нарачанская песня 
даплыве да кастра. 

ЧУЙНАЕ РЭХА 
 
* * * 
 
Азёрнай спеўнай стараной 
па чэрвеньскім куп'і 
ішлі на золку пехатой 
старыя салаўі. 
 
Свае пакінуўшы гаі 
над прозалаццю вод, 
ішлі старыя салаўі 
барознамі на ўсход. 
 
Ішлі, каб зведаць перагуд 
i волкі пах раллі, 
каб крыллямі адчуць вагу 
любові да зямлі. 



Прыходзіць вестка аб вясне 
 
* 
Прыходзіць вестка аб вясне 
у абагрэтыя шпакоўні. 
А для мяне — ўсё неспакойней... 
Душа прыроды, праясней! 
Падай зялёную надзею: 
я без вясны ахаладзею, 
я абамлею ў доўгім сне, 
я абмялею... 
 
* 
Прыходзідь вестка аб вясне. 
Здаецца, я прыладзіў збрую 
i галасы прыдзвіння чую, 
а конь — як вецер у сасне. 
Гляджу: ці многа сеяў жыта, 
ці многа добрых слоў ужыта 
i перажыта... 
 
* 
Прыходзіць вестка аб вясне. 
Прызыўна крыламі трапеча 
мая высокая сінеча. 
А дух зямлі у баразне 
заве да продкавага рання 
ад забыцця, ад умірання. 

Слова аб маім паходзе 
 
Схадзіў па вершы 
аж за тры лясы, 
за сем палёў, 
дванаццаць пералогаў... 
Зямную вераснёвую падлогу 
пакроіў, што кравец, на паясы. 
 
Быў першы пояс: 
мох зялёны, сосны, 
баравіковы подых, роздум, звон, 
тканіна ў павуковых кроснах, 
ігліцы перасохлы сон. 
Другі быў пояс: 

ростані дарог, 
перапляценні бальшакоў i сцежак, 
круты маладзіковы рог... 
A трэці пояс — 

вершы... 



* * * 
 

Рыгору Барадуліну 
Хоць на імгненне, 
хоць на крок — 
з нервовай мітусні... 
Хай соладка спачыне кроу 
ў начлежнай цішыні, 
дзе вецер ночы пазавеш — 
ён прыйдзе да цябе, 
дзе можна адчуваць: 

жывеш — 
пад небам, 

на зямлі, 
цяпер; 
у вочы вогнішчаў глядзець, 
як продкі у свой час, 
успамінаць ix, 
шкадаваць, 
чаго няма у нас; 
i слухаць: плешчуцца чаўны 
ля водмеляў i кос, 
a лугавішчам — 

табуны 
у звоне рос. 

* * * 
 
Брынявая бярозавая рань. 
Ляжыць раўніна — ні дарог, ні следу. 
Ды ў кужалі снягоў я тайну ўведаў: 
зіма ў трывозе ад прапалін-ран. 
 
Прымчала абуджэнне i да нас,— 
слата спаўзае травяным адхонам. 
Гдзе вясна з узбурным сакагонам 
над замяцдю, над паляўнічым гонам... 
 
Час! 



* * * 
 
У далёкі вырай 

кожны год 
адлятае восеньскае царства. 
Лёгкіх крыл вам, 

маладое птаства, 
светлых, неазмрочаных прыгод. 
Беражы нас, неба, ад спакус, 
ад чужога, злога ліхалецця. 
Хай зямля чакае вас к налеццю 
на апеты ў першай песні куст. 
Вам яшчэ ці ведаць, маладым, 
што такое — роднае гняздоўе, 
у чым служба верная сыноўняя 
i які салодкі ён, 

Радзімы дым... 

У Нясвіжскім парку 
 
У парку перастаялым, 
ціхім, як i калісьці,— 
гордыя п'едэсталы 
асыпаны прэлым лісцем. 
Бавіцца тут сініцы 
так i не перасталі... 
Што вам сягоння сніцца, 
голыя п'едэсталы: 
восеньская калатнеча, 

сцюжых вятроў аблава?.. 
Хітрая ты, 

Вечнасць. 
Зваблівая ты, 

Слава. 



Паланез 
 

У гродзенскім музеі 
захоўваецца келіх 

Агінскага 
Я к падымаў гранёны келіх 
i за журботную дарогу 
як запрашаў сяброў ён выпіць,— 
на белы нотны ліст упалі 
гаркавага настою кроплі. 
Спявалі ў тую иоч ліцвінкі... 
Прабілі белую паперу 
Драбінкі нотаў. Ціха ноч 
узгадавала сіні ранак... 
А потым дзень збялелы доўга 
услед Агінскаму махаў 
журботнаю касой жульвіцы. 
I над беларускім полем, 
як ранены арол — напеў 
ускідваў крылы, біўся ў травах. 
...Усім, хто памятаў Радзіму, 
вяртаў ён, паланез, надзеі., 
і, акрылёны, сам вярнуўся 
на поле Бацькаўшчыны мілай. 

* * * 
 

Каміле, дачцы В. Дуніна-Марцынкевіча 
 
Ты адкрый мне шэры полаг, тканы з туманоў. 
Ты прыйдзі ў трывожны сполах, у затоку сноў. 
 
Счую вокліч: — Не скаруся! Край — не прадаю... 
Гэта йдзеш ты Чорнай Руссю ў Белую, маю. 



Сяргею Палуяну 
 
Так свабодна, так ярка пражыць, 
Лепшай долі няма на зямлі. 

М. Багдановіч 
 
Званы не званілі i Кіеў не плакаў. 
Паклаў дабравольна свой голаў на плаху. 
А хто зразумеў, як ты волю асіліў? 
Mo толькі Максіме... 
Званы не званілі. Стагнала Радзіма. 
Суцішся, далёкі, бо ты не адзіны, 
хто так за народ свой няўмела загінуў, 
i памяць журботную 

краю пакінуў. 
A Кіеў не плакаў, бо правы ты, правы... 
I сёння нялёгка ад гэтае праўды. 

Кругі застыглага рэха 
 

У. Караткевічу 
 
На прыберагу вогнішчы палілі. 
Узнёсла людзі размаўлялі з рэхам 
Затокаў выгінастае ракі 
i парасніка па-над жоўтай стромай. 
Але ад воклічаў, неасцярожных рухаў 
з абрыву заструменіў жаўтапесак 
цяжкім надавам на усплескі вогнішч. 
I доўга шчэ курчавілі дымы, 
з-пад жвіру завільжалага цурчэў 
глыбінны жар на рыхлыя бугры. 
I людзі, адыходзячы ў маўчанне, 
адзначылі застыглым рэхам круг, 
дзе толькі што спявалі свае песні. 
Каб некалі шукальнікі ў раскопках 
убачылі пад знятымі пластамі 
адмеціны ад полымя агнёў, 
узнялі несатлелае вуголле... 
I выпусцілі з прысыпу жарствы 
засмужаныя выгукі узлескаў, 
вясновы пах чаромхавай кары 
i рэха, ачунелае на сонцы. 



Грамніцы 
 

Маме 
 
Адыходзіць люты, i адлігай 
шарахцяць крыштальныя палі. 
Дзе ў піліпаўку гуляла ліха — 
узрасце вялікі дзень зямлі. 
 
Hi мяжы, ні поля, ні граніцы 
ў заваёвах прзведнай вясны: 
высылав дрогкія грамніцы 
на разведку у мой край лясны. 
 
Падымайце санцакруг, грамніцы: 
я нямала сцюжамі прайшоў, 
мне б цяпер дадому, каб напіцца, 
быццам таму пеўню, з капяжоў. 

* * * 
 

Маёй бабулі Альжбеце 
 
Жнівень на палетках перагрэтых 
звоніць табунамі за ракой. 
I бабуліны 

вечарэюць леты, 
адыходзяць леты на спакой. 
 
У маладых цяпер другія гулі. 
Недарма, паслухаеш, вядуць, 
што без вас, ласкавыя бабулі, 
i старыя песні прападуць. 
 
Дзе ён памыліўся, век касмічны? 
Хто яму набаіў: не ўжылі 
ў джазавых мелодыях сталічных 
жнівеньскія звонкія палі! 



* * * 
 
Нам ніколі не памерці, 
ані ў якім горы. 
Бо з зямлі маёй не сцерці 
сінія азёры. 
 
Нашу Нарач, нашу Свіцязь... 
Столькі сілы ў слове! 
Мова родная, што віцязь 
напагатове. 
 
Нам ніколі не памерці, 
й думка недарэчы. 
Прападуць азёры ў свеце 
застануцца рэчкі. 
 
Наша Ясельда ці Шчара, 
Свіслач або Нёман... 
Калі ёсць другія чары — 
з імі незнаёмы. 
 
Нам ніколі не памерці, 
бо — зямля такая. 
Тут народ у шчасце верыць, 
тут жыццё народу мерыць 
крыніца жывая. 

Яраполча віно 
 
Яраполча віно, ой, віно-зеляно. 
Не настоянае, ды нястомленае, 
маладое, славянскае... 
Кубел моцна абвязаны, ходырам ходзіць, 
пад вечкам, аўчынаю бунтуе-бродзіць. 
Шчэ нядаўна пастаўлена, не ўсімі услаўлена, 
не усімі светамі паспытана, зведана. 
А час адкрываць, 
карцамі падаваць Яраполча віно. 
Каму кварта, каму рог туравы, 
а госцейкам i зусім просценька: 
— Пі, душа, 
не шкадую каўша! 



Мая Беларусь  
 
На шляху Адысея ляжалі краіны 
з гучным імем, славутым народам. 
Некаторых — няма ўжо: ў раскопках знаходзяць 
i збаны ix i ядры — 
сатлелая памяць піроў i паходаў. 
Толькі там, дзе бары аж пад самае неба, 
дзе з прадоння азёр — i паданні, i песні, — 
незвычайны ёсць край, адысееў равеснік. 
Колькі меў ён імён, колькі славы i гора, 
колькі там прывучалі народ да пакоры... 
На ягоных паэтаў хадзілі у ловы, 
пазбаўлялі Радзімы i роднага слова. 
Але ёсць яшчэ праўда святая на свеце: 
не загінула Праца, не ўзнялася на вецер! 
Адысею, каб вокам ты толькі акінуў, 
як паўстала ca здзекаў, i крыўды, i кпінаў 
пры табе не згаданая ў вершах краіна; 
як жыве i як веруе ў новыя далі — 
песня глебы, лясоў, каласоў i металаў, 
песня сэрца лагоднага, ласкавых рук — 
несмяротная маці мая — Беларусь! 

З м е с т 
 

ЦАЛУЮ МЕЧ 
Меч 

*** Зацугляю здзіклага каня 
Казкі 

*** У доўгім выраі 
*** А засталася да брата. 

Песні 
Мова 
Сэрца 

На прывале 
*** Званы на веча 

Балада аб новым адраджэнні 
*** Па чырвоным небе страх чырвоны 

Да зязюлі 
Кашуля 

Палявая пошта 
Адамкнула сонца зямлю 

Сем дарожак з дому 
*** Мой адрас: пошта палявая 

У шпіталі 
Першы снег 

*** А я у цішы вячэрняй 
Сахалін 

Раён вучэнняў 
 

ПАРАСТКІ СОНЦА 
*** Наляцела бяда 

Позні вечар 
*** I зноў —зіма, i зноў прашу у неба 

*** Любоў не судзяць 
*** Не скінь абдымак мой з плячэй 
*** Чытаю ліст — i чую голас твой 



*** I думае ноч: зноў зіма на двары 
*** Яшчэ не асмялелы, пазваню 

*** Аб'явіўся не ў пару 
Сустрэча 

*** Якія мы з табой цяпер, якія? 
*** У зрэнках тваіх вачэй 

Верасніда 
Сок атавы 

*** Цячэ туман у золкія канавы 
*** Пралеска сцяжынай стромкай 

Напрадвесні 
Вясенні гром 

*** Хутка вясна пастарыць мяне на год 
*** А у бары жыве «А-у!..» 

Поле 
*** Ліст — тэта i пісьмо тваё 

*** Нясуць вятры трывогу навальніц 
Нарачанская песня 

 
ЧУЙНАЕ РЭХА 

*** Азёрнай спеўнай стараной... 
Прыходзіць вестка аб вясне 

Слова аб маім паходзе 
*** Хоць на імгненне 

*** Брынявая бярозавая рань 
*** У далёкі вырай кожны год 

У Нясвіжскім парку 
Паланез 

*** Ты адкрый мне шэры полаг 
Сяргею Палуяну 

Кругі застыглага рэха 
Грамніцы 

*** Жнівень на палетках перагрэтых 
*** Нам ніколі не памерці... 

Яраполча віно 
Мая Беларусь 

